
PRAKATA

Buku ini mengandungi 11 bab termasuk Bab Pengenalan. Bab awal
dimulai dengan pengenalan tentang konsep kristalografi, definisi dan
kepentingannya. Seterusnya, diikuti dengan Bab 2 yang berkaitan
dengan 7 sistem hablur, hubungan antara panjang paksi dan sudut
antara paksi serta unsur simetri khusus yang penting untuk
pengkelasan sistem hablur. Bab 3 berkaitan dengan unsur simetri
yang penting untuk memperihalkan kelas hablur. Bab 4 pula
berkaitan dengan indesis Miller yang diperlukan untuk penomboran
dan penandaan muka hablur. Bentuk hablur yang terdiri dari bentuk
umum dan istimewa serta boleh dibahagikan kepada bentuk bukan
isometrik dan isometrik terkandung dalam Bab 5. 32 kelas hablur
yang setiap satunya diwakili oleh simbol Hermann-Mauguin atau
simbol antarabangsa pula dirungkai dalam Bab 6. Bab 7 pula
berkaitan dengan unjuran stereografik yang merupakan satu kaedah
untuk menggambarkan orientasi hablur dalam tiga dimensi, 3D
secara grafik menggunakan stereogram atau jaringan Wulff. Bab 8,
9, 10 dan 11 pula masing-masing untuk hablur isometrik, dwimetrik
1, dwimetrik 2 dan trimetrik dijelaskan tentang unsur simetri, simbol
Hermann-Mauguin, kelas dan unjuran stereografiknya. Diharap
topik-topik yang dibincangkan dalam setiap bab dalam buku ini akan
dapat memberikan manfaat kepada semua pembaca terutama
pelajar, kakitangan, penyelidik dalam bidang geosains, serta
masyarakat dan menjadi rujukan kepada pengkaji yang berminat
untuk meneroka konsep bentuk luaran hablur.

